 ‘N REGTE EN 'N VERKEERDE MANIER OM NA GELD EN BESITTINGS TE KYK
Preek gelewer tydens 'n erediens van die Gereformeerde Kerk Middelburg-Noord op 31 Mei 2009 
Prediker: Dr Francois Kruger 
1 Tim 6:3-11 (6 en 10)
Vandag 3e tema:

‘n Regte en 'n verkeerde manier om na geld en besittings te kyk.
Vooraf:

Rentmeesterskap is nie 'n gekamoefleerde manier om fondse in te samel nie.   
Rentmeesterskap is 'n lewensywe.
Die Here se oogmerk: 
· om hierdie lewensWywe by elke lidmaat te skep...

· ...en so verantwoordelike rentmeesterskap in Middelburg-Noord te vestig.
Hierdie lewenswyse bestaan uit:
Skuif van eienaar na bestuurder:

Aanvaar jy is net bestuurder;

Jy is nie die eienaar nie – die Here is die Eienaar!

Teken die oordragvorm in jou kop...

...en dra alles wat jy het oor aan die regte Eienaar.
Gee ook jouself aan die Here...

...soos wat Jesus Homself oorgegee het ... vir ons!

Besef baie goed:

Jy – met alles wat jy het – is die Here s’n.

Gee jouself weg...

“Here, hier is ek – neem my lewe – ek behoort aan U.”

Mens kan alleen 'n rentmeester vir die Here wees, nadat jy jouself oorgegee het.
Vandag:

Hoe kyk ek na my geld en besittings?

Dis ontsettend belangrik...

..want 
1. Geld is die vernaamste mededinger vir die eerste plek in jou lewe;

2. Geld is die eerste aanspraakmaker om die Here te onttroon.

Daarom sê die Bybel so baie oor geld – om ons die regte houding teenoor geld te leer.

Vandag kyk ons na een van die grootste gevare in verband met geld:

Naamlik: geldliefde.

Kom ek sê reg aan die begin wat die groot les van die Bybel is:



Geld, opsigself, veroorsaak nooit probleme nie - die probleme word deur ander faktore veroorsaak.
Ek weet - dit is moeilik om te glo;


maar die doel van vandag se preek is juis dat ons almal by die punt sal uitkom - waar ons dit van harte aanvaar en glo:



Geld (baie of min) veroorsaak nie probleme nie - dit is ander dinge wat die probleme veroorsaak.

Wat is hierdie ander dinge?

Kom ons kyk na 1 Tim 6:
3  As iemand ‘n ander leer verkondig en nie hou by die gesonde woorde van ons Here Jesus Christus en by die leer van ons godsdiens nie, 4  is hy verwaand en weet hy niks. Hy het ‘n sieklike beheptheid met twisvrae en met stryery oor woorde. Daaruit ontstaan afguns, twis, beledigings, gemene verdagmakery, 5  voortdurende rusie van mense wat verstandelik verward en van die waarheid beroof is. Hulle dink dat die godsdiens iets is om geldelike wins mee te maak. 
6 Die godsdiens is ‘n groot wins as iemand tevrede is met wat hy het, 7  want ons het niks in die wêreld ingebring nie; ons kan ook niks daaruit wegneem nie. 8  As ons dan kos en klere het, moet ons daarmee tevrede wees. 9  Maar dié wat ryk wil word, val in versoeking. Hulle loop hulle vas in die strik van baie sinlose en skadelike begeertes waardeur mense in verderf en ondergang gestort word. 10  Geldgierigheid is ‘n wortel van allerlei kwaad. Party het geld nagejaag en toe van die geloof afgedwaal; daardeur het hulle hulleself baie ellende op die hals gehaal. 11  Maar jy, man van God, moet van hierdie dinge af wegvlug. Streef na opregtheid, toewyding aan God, geloof, liefde, volharding, minsaamheid. 
Hier gaan ons kyk na twee teksverse - en hierdie twee sake staan teenoor mekaar:


|V8 As ons dan kos en klere het, moet ons daarmee tevrede wees. 

|V10 Geldgierigheid is 'n wortel van allerlei kwaad.
Kom ons behandel hierdie verse in omgekeerde volgorde:

Eers vers 10 - daar word die negatiewe beskryf - dit wat verkeerd is, dit wat die probleme veroorsaak.

Daarna vers 8 - die positiewe - die regte ingesteldheid - waarmee die verkeerde ingesteldheid verdryf word.

1. DIE VERKEERDE INGESTELDHEID:
Het u ook al gehoor dat mense sê: Geld is die wortel van alle kwaad?

en op grond daarvan sê hulle: Geld veroorsaak net probleme in mense se lewens.


En wanneer hulle na die geldgod Mammon verwys - dan dink hulle: 
Mammon = geld.


En daarom, sê hulle, moet jy met geld eintlik so min as moontlik te doen hê;


en as hulle 1 Tim 6:11 aanhaal: Maar jy man van God, moet van hierdie dinge af wegvlug... 
...dan verstaan hulle dit so dat die man van God van geld moet wegvlug.

Dis totaal onbybels:


Daar staan nie: geld is die wortel van allerhande kwaad nie; 
...maar geldgierigheid/geldliefde:

GELDLIEFDE is die wortel van allerhande kwaad.

Dis nie geld wat probleme veroorsaak nie,

Maar ander faktore.

Wat is hierdie ander faktore?

...... ‘n gesindheid in my hart.



en die Bybel noem hierdie gesindheid: ‘n liefde vir geld.
Wat is geldliefde?  

Is dit ‘n gesindheid van iemand wat fanaties is oor geld?



Nee!


Geldliefde spruit voort uit ‘n ingesteldheid - en hierdie ingesteldheid word beskryf in Matt 6:


Moet julle nie bekommer oor julle lewe, oor wat julle moet eet of drink of aantrek nie. Is die lewe nie belangriker as kos en die liggaam as klere nie?
En dit is die tipiese probleem van ‘n geldliefhebber: 

die lewe is vir hom NIKS belangriker as dinge soos kos en klere en fisiese aardse dinge nie:
Anders gestel: 
Dit is om ingestel te wees op eie voordeel, eie gemak en gerief, eie genoet, eie aansien, eie mag.

Dit word die belangrike dinge in die lewe...

..dit is waarvoor ek leef!

En uit hierdie ingesteldheid groei geldliefde! 


want al hierdie dinge kan mens bereik en bekom - op net een manier: met behulp van geld!

Dink bietjie daaraan: 


eie gemak en gerief – om luuks te lewe...
· Om klomp dinge te hê wat mens nie werklik nodig het nie
· Onnodige dinge...

· ..net ter wille van die luuksheid aarvan...

as jy nie geld het nie gaan jy niks daarvan hê nie.

· eie aansien en mag - dit is eenvoudig so: 

· hoe meer geld mens het, hoe meer respek het die mense vir jou – 

· hulle sien op na jou. 

· En: mens wil aanvaar word – 

· en arm mense word nie altyd aanvaar nie (ek praat nie van in die gemeente nie, maar van die gemeenskap daarbuite).

Om aansien en mag 'n werklikheid te maak...

...het jy geld nodig;

...jy word afhanklik van baie geld.


en so ontstaan daar tussen jou en geld ‘n vertrouensverhouding 

...en geld word vir jou al hoe belangriker. 
En as jou geld nie genoeg is om hierdie dinge te verwesentlik nie 

· dan het jy probleme 

· dan lê jy nagte wakker – 

· dan kom die maagseer – 

· en die spanning  - en bekommernis.

En jy sê vir jouself: die oorsaak van my probleem is: te min geld!


...en die duiwel vertel dit vir jou.

Geldliefde veroorsaam vir jou probleme...
...waarvan die grootste probleem is:

Dit wil die eerste plek in jou lewe inneem...

...en die Here onttroon!

Kyk wat se probleme veroorsaak geldliefde (volgens 1Tim 6):

Ek val in versoeking. - vs 9

Ek loop my vas in die strik van baie sinlose en skadelike begeertes - vs 9

Hierdie begeertes stort my op die ou end in die verderf en ondergang. - vs 9

Ek dwaal van die geloof af - vs 10

Ek veroorsaak vir myself baie ellende - vs 10. 

Geldliefde stort jou in die verderf en ondergang.



en as die 1933-vertaling sê: 

jy deurboor jouself met baie smarte, 

dan gaan dit nie bloot oor fisiese ontberings - en dinge wat jy moet inboet nie,

nee, dit gaan daaroor dat 

· jy van die geloof afvallig word 

· dat jy los raak van God – 

· en dit is ‘n baie groter probleem as om droë brood en dun pap te eet.

So staan daar in Matteus 19:24: 

Dit is vir ‘n ryk man net so onmoontlik om in die Koninkryk van God in te gaan as wat dit vir ‘n kameel is om deur die oog van ‘n naald te gaan.


en die ryk man is nie net die een met baie geld nie...
[baie gelowiges in die Bybel is ryk mense – dit is opsigself nie verkeerd nie]

... maar die ryk man – hier in Matt 19 – is een met geldliefde  in die hart.

Geldliefde en liefde vir God kan nie saam nie - die een verdryf die ander!


Geldliefde is daarom ‘n ernstige saak! 
- moet die uitwerking daarvan nie onderskat nie:
jy gaan jou God verloor!
Maar: die probleem is natuurlik wyer as net ons verhouding met God:


daarom staan daar in vers 10: geldliefde is die wortel van allerhande soorte kwaad:

Kom ek noem nog ‘n paar voorbeelde: 
1. Geldliefde maak van jou ‘n bekommerde mens: 
Bekommernis maak jou klaar 

- dit put jou uit 

- dit tap jou energie 

- maar jy kan niks wys daarvoor nie 

- jy het niks daardeur bereik nie 

- hoekom? 


want bekommernis kan niks vermag nie. 

Daarom sê Jesus: Moet jou nie bekommer nie!  

Daarom moet u weet: bekommernis is sonde.

2. [Geldliefde maak] van jou ‘n onopregte en oneerlike mens: 
Spreuke 30 bevat ‘n treffende gebed waarmee ons ook gaan afsluit netnou: 

bewaar my daarvan dat ek arm word en steel en my God se Naam oneer aandoen.  

U sien, dit is nie te min geld wat my laat steel nie 

maar dit is my geldliefde wat my laat steel; of bedrog pleeg, of laat dobbel – 

of my geld laat waag op twyfelagtige en riskante ondernemings met belofte van geweldige opbrengste.

3. [Geldliefde maak] dat jy jouself oorwerk: 

· dag en nag – 

· ekstra oortyd: 

· die gevolg: jy is nooit tuis nie –

·  jy sien bitter min van jou gesin –

·  jy kan jou verantwoordlikhede tuis nie meer nakom nie – 

EN:  Jy kan nie gereeld in die kerk kom nie - of jou medelidmate besoek nie – “werksomstandighede!”

Goed, ek weet daar is baie soorte werk wat op Sondae gedoen moet word 

- maar: daar is ook gevalle waar dit niks anders is nie as om vir jou ‘n skat op aarde te versamel nie - iets wat voortspruit uit jou liefde vir geld.

4. [Geldliefde maak] van jou ‘n opgeblase, hoogmoedige mens.
Paulus skryf in 1 Tim 6:17 vir Timoteus: 

Die wat in hierdie wêreld ryk is moet jy vermaan om nie hooghartig te wees nie.

En weet u wat is die probleem met ‘n hooghartige mens?  

Hy kom dit moeilik agter 

· want dit is vir hom lekker – 

· maar almal om hom kom dit wel agter – 

· en ’n hooghartige mens irriteer – 

· hy stoot ander weg – 

· en op die ou end staan hy alleen.

2.  DIE REGTE INGESTELDHEID:

Geldliefde word nie verdryf bloot deur dit uit jou denke uit te skuif nie.

- dan gaan dit maar net weer terugkruip - en met groter mag toeslaan;

Jy kry geldliefde verdryf alleen wanneer jy dit vervang met iets anders:

en die iets anders staan in vers 8: (1 Tim 6)

V8 As ons dan kos en klere het, moet ons daarmee tevrede wees. 

Die ou vertaling sê: wees vergenoegd!


kom ons gebruik hierdie woord: vergenoegdheid!

 Dit is die Bybelse oplossing!

VERVANG GELDLIEFDE MET VERGENOEGDHEID.
Dis nie maklik om altyd vergenoegd te wees nie.
Maar die Bybel gee aan ons twee noodsaaklike hulpmiddels:

Van die eerste een lees ons in Fil 4:12,13

Paulus sê: ek het geleer om my in alle omstandighede te behelp. ( = ek is vergenoegd) Ek weet wat armoede is en ek weet wat oorvloed is; van alles het ek ondervinding: om genoeg te hê om te eet sowel as om honger te ly, om oorvloed te hê sowel as om gebrek te ly. Ek is tot alles in staat deur Hom wat my krag gee.
Hoor u wat sê Paulus?   Ek het geleer om vergenoegd te wees.

Vergenoegdheid kom nie vanself nie – dit moet aangeleer word.

Hoe leer mens dit aan?

Die krag van die Here stel mens daartoe instaat.

In tye van honger en gebrek is die Here by jou met sy krag 
- en daardeur is jy tot alles instaat 
- ook (en veral) om vergenoegd te wees.

Maar verstaan nou mooi: 
die krag van die Here wat jou tot alles instaat stel, maak nie dat alles nou vanself gebeur nie 
- ons verantwoordelikheid word nie uitgeskakel nie;

Van die tweede hulpmiddel lees ons op baie plekke in die Bybel:

Prediker 5:18 stel dit so: God gee aan ‘n mens rykdom en besittings en laat hom dit geniet. God laat die mens sy deel ontvang en sy werk met vreugde doen. Dit is ‘n gawe van God.
Dawid stel dit só in een van sy laaste gebede (volgens I Kron 29 – ons het dit verlede Sondag gelees): Van U, Here, kom rykdom en eer. Here ons God, al hierdie goed wat ons bymekaar gemaak het om ‘n huis vir u heilige Naam te bou, het ons van U gekry en dit behoort aan U. 
Of dink aan Spreuke 10: Die seën van die Here, dit maak ryk en moeitevolle arbeid voeg daar niks by nie.
As mens heeltyd besef en in gedagte hou...

... dat al ons geld en besittings van die Here af kom 
- en aan Hom behoort 
- gaan mens vergenoegd wees;


Dink u in: 
ek leef met die gedagte dat my graad van my rykdom - deur myself bepaal word;

dan gaan ek maklik streef na meer
· want dit hang dan van my af! 
· dit is binne my vermoë om dit meer te maak 
· so dink ek 
· so vertel die duiwel my.

En as ek met hierdie leuen leef...

... gaan hierdie hunkering na meer altyd by my bly.
Wanneer jy ‘n vergenoegde mens is, 

· is jy tevrede met wat jy het – 

· en jy reël jou lewe om daarby aan te pas – 

· en jy verwag niks meer nie.

Want jou Vader sorg vir jou...

...en Hy weet wat jy nodig het!

En dan word die skynbaar onmoontlike moontlik: 

Al kry jy swaar, het jy geen probleme nie!

Kom ons sluit af met ‘n gebed uit Spreuke 30: 8,9 

Vader in die hemel:

moet my nie arm maak of ryk nie,

gee my net die kos wat ek nodig het,  

sodat ek nie te veel het en U verloën

 en sê: "Wie is die Here?" nie, 

en sodat ek nie arm word en steel

 en my God se Naam oneer aandoen nie.    

AMEN.

